
WAT HET ONS NODIG OM TE HERBOU EN STERKER TERUG TE KOM 
 
Die meeste Suid-Afrikaners is bewus van die haglike situasie wat die afgelope week deur die onrus 
en plundering in die land veroorsaak is. Melkprodusente is nie gespaar nie. Dit was ’n traumatiese 
ervaring vir elke melkboer om melk weg te gooi, ’n bederfbare produk, wat weens die impak wat 
onluste op die melkversamelroetes gehad het, nie vervoer kon word nie en om te sien hoe weiding 
afgebrand word was netso erg. ’n Hartlike dankie aan die lede van die gemeenskappe wat opgetree 
het deur saam met produsente brande te bestry en afleweringsroetes te beskerm. 
 
“Die Suid-Afrikaanse melkbedryf produseer vanjaar ’n bietjie minder melk, in vergelyking met die 
eerste ses maande van verlede jaar, maar daar is steeds meer as genoeg melk om aan die verbruiker 
se behoefte te voldoen” sê Colin Wellbeloved, nasionale voorsitter van die MPO. 
 
Die Minister van Landbou, minister Thoko Didiza, het op Vrydag 16 Julie met belanghebbendes in die 
landbou vergader om die impak van die onluste op voedselsekerheid te bespreek. Die doel was om 
die fokus te verskuif van die donker prentjie wat gelaat is deur die skade aan infrastruktuur en die 
verlies regdeur die waardeketting, en om tot oplossings te kom vir die probleem om noodsaaklike 
produkte te lewer waar winkels vernietig is. Wellbeloved het die suiwelbedryf tydens hierdie kritieke 
gesprek verteenwoordig. 
 
“Die minister het ’n goeie begrip gehad van probleme waarmee melkprodusente gekonfronteer is, 
en sy het haar versekering gegee dat ons ’n sterk prioriteit is," sê Wellbeloved. "Die Minister se gesig 
het opgehelder toe ek haar vertel dat ons elke dag genoeg melk vir ’n koppievol vir elke persoon in 
KwaZulu-Natal produseer.” 
 
Die regering het voedselsekerheid ’n prioriteit gemaak en troepe is ontplooi om plase en 
boerderydorpies te beskerm. “Die Suid-Afrikaanse Nasionale Weermag (SANW) is terdeë bewus van 
die belangrikheid van die landbousektor in KwaZulu-Natal vir die ekonomie en die welstand van 
Suid-Afrikaners in die algemeen,” sê Luke Gibbs, voorsitter van die MPO KwaZulu-Natal. “Vinnige 
reaksiemoontlikhede word georganiseer om op die platteland te help. Sowel die SANW as die Suid-
Afrikaanse polisiedienste het pogings opgeskerp om die voorsieningskettings te beveilig.” 
 
Die Minister van Handel, Nywerheid en Mededinging het ook die afgelope week ’n kennisgewing in 
die Staatskoerant gepubliseer om maatskappye wat noodsaaklike goedere lewer, van sekere 
bepalings van die Mededingingswet vry te stel om te verseker dat noodsaaklike goedere landwyd 
afgelewer word. “Die verslapte bepalings sal maatskappye in die breër verskaffingsketting toelaat 
om saam te werk op ’n manier wat normaalweg as nie-mededingend beskou word,” sê Bertus van 
Heerden, hoofekonoom van die MPO. “Die MPO het inligting gedeel en saamgewerk met Agri SA, 
Agbiz en ander rolspelers in hierdie verband.” 
 
  



 
 
 
 
 
 
 
 
“Ons kan nog nie ontspan nie, ondanks ’n skynbare vermindering in bedreigingsvlakke,” sê Gibbs. 
“Bly waaksaam, staan bymekaar in gemeenskappe, gebruik die beskikbare sekuriteitsnetwerke en 
bly bowenal standvastig, want ons sal beslis as Suid-Afrikaanse melkprodusente seëvier. Ons is te 
belangrik om te misluk. ” 
 
EINDE 
 
Vir meer inligting, kontak: 

